
MUTIMA WA MUN1U

Mutima wa muntu v kwinga tempele ya Nyambi, hinge litala lya
kushebezela Shatana (1 Yoano 3 : 4—10).

Libuka elye ka li ha lya lipya, byo. Lya tikitiwile ha kutatika mu li-
tunga lya France. Hano mwa pitakale myaka ya myanda yibili ku
fuma ku shikati shiyo lya tikitiwile. Libuka elye li na lete mwana na
shitandalisho sha shinene ku bantu ba makulukazi. Li nengi ngo
shimboni sha ku limonena eshe ba ku limonena balume na bakazi
na ku limuka bi li mu mitima yabo nehe a ku bi mona niye Nyambi.
Ba bengi ba na mono mitima yabo ya yibi, na ku tenguluka ba na te-
nguluku na ku tambula mitima ya yipya na moyo wa wupya mu
mwabo.

Oho u li na kulaba libuka elye, anuka ngayi nilyo shimboni sha
mutima omu u ku twesha ku laba na ku litilamina obe mwine. Hinge
u li mu-ka-litunga, hinge u li mu-ka-Yesu, hinge mu-ka-kuboka
munyima, u ku twesha ku wana shifwekesha shobe nehe wekala nehe
a ku ku mona Nyambi. Nyambi u fwako ku hota bantu. U ku tila-
mina ku mutima wa muntu, ka li ha ku lupala hinga ku libala lya
shikonde.

Shatana niye tata ba-ka-maharo ni mwabo, niye mwene wa minci-
mpwe kami niye nyambi wa hano ha kaye. U ku lifwekesha niye
mwine kwinga lingeloi lya mwana, ngoboni ka li ha niye lingeloi
lya mwana ngo nche ba bengi ba ku hanganika. Mwa shikuma na ku
mu moneshesha shiwahe nehe ekala bantu ba bengi ba ku kana na
ku pilama. Ngo nehe ha mitena ya kunyima, noho kami na ku mi-
tena ino, ku ba li ba bengi bapostolo, nibo ba-ka-milimo ya maharo,
ba ku lifutula miluwe ya Kristu. Kami hinga u komoka ha shuma
eshe, ndaba Shatana wa lifwekeshanga niye mwine kwinga lingeloi
lya mwana (2 Ba-Korinthe 11 : 13, 14). Shatana u ku shipisha meho
na mitima ya bantu, ngayi ba bule ku twesha ku mona shishemo sha
Nyambi, na wuwahe na malema a Nyambi, kami ku twesha ba
fwako ku mona Mu-ka-kubakuliza, niye Yesu Kristu (2 Ba-Korinthe
4 : 4). Nyambi wa litunga lino u li na kushipisha meho a bantu ngayi
ku twesha ba fwako ku mona ngayi ba li na kwituka lubilo na ku ya
ku-kunonga kwa mwaka na mwaka na kwingina mu Ngehena ya kuba-
nga na mundilo na sulifa. Ba na fu ku kwendi Nyambi, kami nyambi
wa litunga lino u ku ba busha (Ba-Efese 2 : 2).

Ndaba yeshe Mwana Nyambi wa holokele ngayi a nongeshe mishe-
bezi ya Shatana (1 Yoano 3 : 8). Nohobene bombenu enu bene ku li

Nyambi. Kanenu Shatana pe niye u ka tina kukwenu. Henyenenu ku
Nyambi, pe kami niye u ka henyena ku kwenu (Yakoba 4 : 7, 8).

Ha ku laba mu libuka elye na ku mona mashwanisho alyo u ku
twesha ku penza mutima wobe, obe mwine eshe u li. Itabila ngayi
mutima wobe u shompoloke na ku mona kwikala kwawo. Ndi u ku
mona ngayi mutima wobe wa wubi, wenzala na wubi, hinga u kana
boha, hinga kwezeka ku wu fwika, ngoboni, itabila wubi wobe. Ndi
tu kwitabila wubi wetu, Nyambi niye Mu-ka-kupwisha na kwoloka
mu ku tu yatila ku wubi wetu na ku tu yelesha ku kutengama kwetu
ni mwakwo. Ndi tu kwamba ngayi ki tu na tendeha wubi, tu ku mwi-
ngisha niye mu-ka-maharo, na lizu lyendi li fwamo mu mwetu (1 Yoano
I : 8-10). Lilimbwilishenu kunceto ya liboko lya ngova lya Nyambi
ngay1 a yatile wubi wenu na ku mi yelesha na mukeza wa ndando ya
yinene wa Yesu Kristu. .

Hinge Nyambi hinge Shatana u ku ku busha. Hinge u kwinga
ndungo ya wubi, hinge mu-ka-kushebezela Nyambi. Ndi wubi u ku
busha mu mwobe, hinga u kana. Shinene u ihane ku li Nyambi,
niye u ka ku shobolola na Yesu Kristu ou wezile hano ha kaye mu ka
lamwina ba-ka-wubi, mu ku tonesha meho a tushishitwa, mu ku tu
fumisha ku mincipwe na ku fumisha mincimpwe ku kwetu. Niye
wezile mu ku tu leta ku mwana wendi wa kukomokesha. Yesu wezile
mu ku tu shobolola ku ngovu za wubi na Shatana. Mu mwendi tu na
kuliziwi ku wubi wetu. U 1i na kwimana kumbili ya Nyambi wa ku-
yela ou u ku mona na ku limuka ni mwabyo byobe bya kuwi na milimo
yobe ni mwayo ya kuholama na shihanganiko shobe ni mwasho.
Ku twesha u fwako ku holama hinga ku holeka biheka byobe ku li
Nyambi. Niye ou wa topekele litu, kati ku ka yuvwa u fwako ndi?
Niye ou wa lengele liho kati ku ka mona u fwako ndi ? (Lwimbo lwa
Ndaviti 94 : 9). Ndaba meho endi a ku penza ha zinzila za muntu,
kami niye u ku mona nyendelo yendi ni mwayo. Kowa mincimpwe,
hinga mubombola wa kufwa omu ba-ka-kutenda bya kutengama ba ku
twesha ku holama (Yombi 34 : 21, 22). Ndaba meho a Yehova a ku
tilamina ni mwaho hano hanci, mu ku limonekesha ngayi niye Mu-
ka-ngovu ku kwabo ba li na mitima ya kukangana ku kwendi (2 Chron,
16:9, Yoana 2 : 24). Una tandala ou u na yatiwili kutengama kwendi,
wubi wendi u na fwikiwi. U na tandala muntu ou Yehova.a ku bula
ku shoshana kutengama kwendi, mowa kwongeza mu mutima wendi
(Lwimbo Iwa Ndaviti 32 : 1-5; Laba kami Lwimbo 51). Yesu-u shi li
kwihana lero ngayi : Izenu ku.kwami, enu ni mwenu mu na kwanga
nenu mu na shimbi bya bllemu, nami ni ka mi pana ku katala (Mateo
I1: 28—30)



LISHWANISHO LYA KUTATIKA

Lishwanisho elye li ku holola mutima wa mu-ka-litunga, mu-ka-
wubi, wa hano ha kaye, wa kubula ku hemuwa kabili, hinga mulume,
hinga mukazi, ou u ku bushiwa ku moyo wa litunga lino na kushinga
na mahungu bya nyama. Eshe nisho shimboni sha kupwisha sha mu-
tima wendi ngo nehe Nyambi a ku wu mona. Penzenu taha meho endi
uno muntu ba shwanisha. Meho endi a ku lembalala, a kufubila a ku
toya kukolwa kwendi (Laba Tushimpu 23:29-32). Yani u li na
makando ? Yani wa kufubila meho ? Nibo tuhu aba ba kwikala shikati
sha shinene na ku nwa waina, nibo ba ku shinga ku nwanwanwa
waina ya kuvwela. Hinga u tilamina waina ya kufubila, oyo u ku mona
mu shinwino, oho i ku tupuka. Ha kukotoka i ka humana ngo liyoka
na ku huma na wuhungu ngo nehe shipili. M:ho obe a ka tilamina
bakazi ba shenge, kami mutima wobe u ka kwambisha bya bibi.

Kunceto ya mutwe u ku twesha ku mona rnutxma wa muntu omu
mu li tuyamana twa mishoboshobo na tuyoni na mayoka ebye bi ku
toya wubi wa wingi na bya mishoboshobo bi li mu mutima wa muntu.
Mutima u kwinga ngo litala omu mu kwikala wubi wetu. Nyambi u
kwamba ngayi : Mutima wenga wa kwongeza na ku pitakana byuma
ni mwabyo, kami wa wubi shikuma, yani u ku twesha ku u limuka ?
(Yeremiya 17 : 9). Yesu niye mwine wambile ngayi : Ndaba mukati ka
mitima ya bantu nimo mu li na ku fuma bihanganiko bya bibi, ku-
shengula, na linyawe, na kuzihi, kuyiba, na kulishoza, na shilala,
na kwongeza, na wunjenge, na liho lya libi, na lihandu, na kuliye-
meza, na kuyeba. Nibyo bya bibi ni mwabyo bi ku fuma mu shali sha
muntu, bi ku mu shipisha (Mako 7 : 21-23).

Ngangalukuni: Shibumbwabumbwa sha kutatika niye ngangalukuni.
Niye kayoni wa muwahe na kupitakana. Mahako endi a kukomokesha
a mabalamabala, kami ha kwenda mahako endi a kwimana. Kuno
u ku tu tongweza ndaba ya wubi wa kuliyemeza. Niye Lusifera,
lingeloi lya kuwabishiwa na mazi a wukulwane ou mwaka wengile mu-
ka-kushimba lumuni Ilwa Nyambi, lingeloi lya Nyambi, wa wile
ndaba ya kuliyemeza kwendi, wa futukile mu-ka-nkole wa Nyambi,
niye Ndyabola na Shatana (Isaya 14:9—-17). Shatana niye ka li ha
lingeloi lya mincimpwe.

Kuliyemeza ku ku limone<esha na biheka bya bingi. Bamo ba ku
liyemeza na wuheti wabo, wuheti wabo wa zingombe, zimbelele,
matala, m fuba, bivwalo byabo bya ndando, lupala lwa manono, na
zinyutu zabo zi ku moneka shiwahe, kami ba kwenda ku meho a bantu
na ku tembesha zinyutu zabo za kubula lisheni. Ba mina ba ku li-
yemeza ndaba ya mushobo wabo, hinge ndaba ya kulilongesha kwabo,



ba mina ba ku liyemeza na ngovu zabo, na byuma ba ku waninamo,
hinge mabala a shikonde na byuma byowa bya mina bya bingi. Ba
mina ba na likolezeke byuma ha zinyutu zabo, hinga ku vwala makaya

na masheka, ba mina ba na shata ncato ku lupala hinge ha lutu, na
kwanuka ngayi Nyambi wa ba lengele shiwahe ba fwako. Nyambi u ku:
kana ba-ka-kuliyemeza, ngoboni u ku pana nceshe ku ba-ka-kulili-

mbwilisha (1 Petulu 5 : 5). Kuliyemeza na kulilundumika Nyambi u
ku bi zimba (Tushimpu 8: 13). Kuliyemeza niko ku ku twaminina

hambili ya kunonga, na mutima wa kuhlundumlka u ku twaminina
kumbxh ya kushanuka (Tushimpu 16 : 18).

Kawa: Kawa niye u ku tontolola lwiholwiho lwa wunyama, na bya
wunjenge, bya kushengula, na bya linyawe.: Ni mwako oku a ku ya
kawa u ku libipisha niye mwine. Ku twesha kulikoweza u fwako.
Bantu ba bengi nisho ba li. Ni mwako oku ba ku ya ba ku tatika kua
tenda biheka bya bibi na bakazi. Wunjenge na linyawe hano boni
niho bi na hanya ha mitena eye ya kukotoka, ya yibi. Bandumbana na
batunkanga ku twesha ba fwako ku likoweza, hinge balume ba-ka-
kushimba na bakazi ba-ka-kushimbiwa, na bamfwile ba bengi kami
ba li na kuyoya mu wunjenge. Wubi wa Sondoma kami u na kwata
ba bengibengi ngo nehe mazu ambile Yesu a kuma kale ebye ambile
ngayi, Ku mitena ya kukotoka ku kenga nehe kwekalile ha mitena
ya Sondoma na Ngomora. BaZulu na BaSutu na ba-ka-mishobo ya
mina ba ku tumba mu-ka-kushengula na wa wunjenge ngayi, “KA-
WA?”. Ba noho ku ka kona ba fwako wene wa muyilu ndaba ha mu-
nkanda hi ba li BATUWA na balozi, na ba-ka-wunjenge, na ba-ka-
kuziha, na ba-ka-kulemesha tunankishi na ni mwendi u ku haka na
ku tenda maharo (Kuholoka 22 : 15). Nohobene tinenu wunjenge.
Wubi ni mwawo muntu a ku tenda wenga ha munkanda wa lutu ;
ngoboni niye u ku shengula u ku bipisha lutu Iwendi. Bishini ? Mu
fwako ku limuka ngayi lutu lwenu lwenga tempele ya Moyo wa Ku-
yela u li mu mwenu ndi ? Ndi muntu wa mina u ku shipisha tempele
ya Nyambi, Nyambi u ka mu nongesha, ndaba tempele ya Nyambi ya
kuyela tempele oyo yenga enu (1 Ba-Korinthe 16: 18, 6 : 15-20).

Ngulube: Ngulube u ku tontolola wubi wa kukolwa na kutongoka.
Niye ngulube wa lyanga shilyalyalya. Ku hata u fwako mukati ka bya
biwahe na bya bibi, ngo nehe bantu ba bengi ba ku lyanga tuyamana
twa ku fwa mponde; twa ku lifwila ku wulweli, twa ku fwa na ku-
manga. Ba ku lyanga mukeza, banapwe na mahanza na bya mina,
ni mwabyo ebye Nyambi ambile ngayi ku ka bi lya tu fwako (Mishebezi
ya Bapostolo 15:20; Isaya 66 :3-7). Kami ba ku bipisha zinyutu
zabo, nizo tempele ya Nyambi, ba ku lya lifwaka, na ku fweba li-
fwaka lya mu mizulu, na ku fweba lifwaka lya mu kapori, hinga li-
bangwe, ebye bi ku bipisha mukeza na kwmgizamo wuhungu na
ku ba tendeshanga biheka bya bibi. Shatana niye u ku ba manga na
nyumwa ya kufweba, kami ngovu za Nyambi pele zi ku twesha ku
mangulula muntu hinga mulume hinga mukazi ou u ku mangiwa na
shiheka eshe sha mazilo sha kubipisha. Batwanuke na bakulwane ba ku
nwa na kukolwa na mukuku, na waina, na mbote, kami kwanuka ba
fwako ngayi tu li na ku libipisha. Ba-ka-kukolwa ku ka kona ba fwako

wene wa Nyambi. Mukuku ka li ha byenga byakulya, u kwinga wu-
hungu na ku bipisha ngana za muntu, ngayi aba ba ku nwanga ba ku
tenda ngo ba-ka-kuyeba na ku bula kwoloka, kami ba ku liziha na ku
pununa umo na wa mina, ba fwako ku bi tenda ndi ba fwako ku nwa
mukuku. Ndaba bya kubila bi ku kumangiza, bya kukolwesha bi ku
leta kupilama : ni mwendi u kwongeziwa nabyo u ku bula ngana
(Tushimpu 20 : 1). Mu mulawo wa Mosesa ngayi, ndi muntu wekalile
na mwana wa kuzikwa wa malimbwilizi na kwinga mu-ka-kukolwa
ba ku fwanina ku mu leta ku bakulwane na nibo kami ba ka mu puha
na mamanya ngayi a fwe (Ndeuteronomy 21 : 19-21). Aba ba ku
yema mukuku hinge bya kukolwesha bya mina ba li na mulandu
hamo na naba ba ku landishawo na ku nwawo, ndaba Lizu lya
Nyambi li kwamba ngayi, Makando wabo aba ba li na ku wanika mu-
kuku (Isaya 5 : 22). Makando wendi ou u ku pana ndambo yendi bya
bikali, ou u ku pana shitubo ku kwendi na ku mwingisha mu-ka-
kukolwa (Habakuke 2 : 15). Hinga mwongeziwa ; hinga ba-ka-wunje-
nge, hinga ba-ka-kulemesha tunankishi, hinga ba-ka-kushengula,
hinga ba-ka-linyawe, hinga ba-ka-kulibipisha na balume, hinga bezi,
hinga ba-ka-kulishoza, hinga BA-KA-KUKOLWA, hinga ba-ka-
makosho, hinga ba-ka-kupombola, ba fwako ku ka kona wene wa
Nyambi (1 Ba-Korinthe 6 : 9, 10).

Wauluno mishebezi ya nyama i ku moneka, yenga ebye ; kushe-
ngula, wunjenge, mazilo, lwiholwiho, kulemesha tunankishi, wulozi,
nzimbo, kulitapatapa, kulilundumika, wukali, nkani, kufwilikanya,
kulongesha maharo, ncili, kuziha, KUKOLWA, ngwaluke, na bya
nahiyo, ngayi nibo ba ku tenda byuma bya nahiyo ku ka kona ba fwako
wene wa Nyambi (Ba-Ngalatiya 5 : 19-21). Hinga mu kolwa malovu,
ngoboni inzalenu na Moyo (Ba-Efese §:18). Ku ba-ka-linyotwa
Mwene Yesu, niye lishima lya wumi, u kwihana : Ndi muntu u li na
linyotwa eze ku kwami a nwe mema a wumi nahiya tuhu (Yoano
7: 37, 38). Wo, ni mwendi u li na linyotwa, eze ku mema, ni mwendi
wa ku bula mali, iza na ku landa, na kulya : e, iza, u lande waina na
mawhe na kubula mali na kubula ndando. Ndaba ngani u ku yumba
mali na ku landa eshe ka li ha byakulya, na ku shebezela eshe shi ku
bula kwikutisha ? (Isaya 55: 1, 2.)

Mfulu: Ou kayamana wendanga sha shishe sha shishe u ku tu lo-
ngesha ndaba ya wubi wa wuvwa, kulumbana na wulozi. Malimbwi-
lizi a kwinga ngo wubi wa kulifweka na wulozi. Ou u li na wuvwa u ku
shanuka mu byezeko bya bingi. U ku shinga ku yiba na ku pitakana
kushebezela, bikati bya bingi wubi ou u ku mu twaminina kuziha.
Wuvwa wetu mu wunyambi wetu niwo u ku tu kanisha ku lombe'a,
na ku laba mu Libuka lya Nyambi na ku kunguluka ku litala lyendi.

Pe u ku tu kanisha ku lilongesha Lizu lya Nyambi omu tu ku wanina
wumi wa mwaka na mwaka. Kulumbana ku kwinga mwizi na ku yiba
shikati, pe ha kukotoka ku ku twaminina ku kunonga. Oho Nyambi
a kwamba ku kwobe ngayi, pana mutima wobe ku li Nyambi lero,
niho Shatana u kwiza wanguwangu na ku ku tongweza ngayi, tatila
taha, nzona, hinge shikati sha mina, kampe eshe ku ka kuma shi
fwako. Pe u ku tatila, mutena umo u ku konka wa mina, mwaka umo
u ku konka wa mina, hantu ku fwa ku ka ku bazumuna, pe uka fwa na
ku bula Nyambi, na ku bula kupuluka, na ku bula Kristu. Nohobene
Nyambi u kwamba ngayi, Lero, ndi mu ku yuvwa lizu lyendi hinga
mu kaluhisha mitima yenu (Ba-Heberu 3 : 7, 8).

Likombombo lya mfulu nilyo ba tendeshanga banganga bikati bya
bingi. Nohobene li ku tu tongweza ndaba ya wubi wa kukulupila mu
wulozi na ku tendanga bya wulozi na kulowa mu shibaka sha kuku-
lupila mu li Nyambi wakuyoya. Ha bikati bya kukola na makando mu
shibaka sha kukulupila ku li Nyambi wakuyoya bantu ba ku kulu-~
pila ku tunankishi, na mipishi, mamanya, mashengo hinge byuma
bya mina bya kufwa bi na layeleliwi ku banganga, oho ba ku fwanina
ku kulupila mu li Shakalenga na Mu-ka-kukuliza. Nyambi wa laye-
lele bana ba Isalela ngayi : Hinga mu leha mulozi a yoye (Kututika
22:18). Hinga ku ka waniwa muntu umo hakati kenu mu-ka-
kubuka, hinga kuholeka bikati, hinge muka-wanga, hinge mu-ka-
wulozi, hinge mu-ka-kwawula na mayimbwe hinge mu-ka-kubuka,
na ku tilamina mu Kkashashi, hinge mu-ka-kwipula ku mipashi ya
bawushinda wendi, hinge banganga ba wulozi ba nahiti, hinge mu-
ka-kwambora na bafu. Ndaba ni mwabo ba-ka-kutenda ebye ba kwi-
nga bawunyengwe ku li Yehova (Ndeuteronomy 18 : 10-12). Hinga
mutilamina ba-ka-mayimbwe, hinga kushinga banganga ba-ka-kubu-,
ka, mu ku libipisha nabo, Ami ni li Yehova Niyambi yenu (Levitikus
19: 31). Muntu ou u ku konka ba-ka-wulozi, na ku libipisha nabo
ni ka shangula lupala lwami na ku ba lwisha, ni ka mu ketura muka-
ti ka bantu bendi. Nohobene liyeleshenu na kwinga ba-ka-kuliziliki-
la, ndaba Ami ni kwinga Yehova Nyambi yobe (Levitikus 20 : 6, 7).
Yesu Kristu niye pele mu-ka-kunyongomanisha moyo wa muntu na
mutima na lutu, ou u ku tu yatila ku kutengama kwetu ni mwako
na ku nyongomanisha malweli etu ni mwawo (Lwimbo 103 : 1-3).
‘Ndi kwa li wa mina wa kukola mukati kenu, ehane bakulwane ba li-
tengao, ba mu lombele na ku mu wabisha mazi mu lizina lya Mwe-
ne ; pe malombelo a kukulupila a ka pulwisha mu-ka-kukola na Mwe-
ne u ka mu pindula ; kami ndi u na tende wubi, u ka yatiwila ku
kwendi. Itabilenu wubi wenu umo ku wa mina, mu lilombele umo
na wa mina, ngayi mu nyongomane (Yakoba §: 14-16).

Oho mu ku laba mu libuka elye lya lishe, Nyambi u kwamba ku

kwenu na ku mi laya ngayi mu tenguluke ku wubi wenu na ku li-
shisha wumi wenu ku li Nyambi, ngoboni- moyo wa mfulu ou u li
mu mutima wobe, u ku yebetela ku kwobe : Hinga u nyankupisha,
hinga u lishisha lero, u ka shi tenda nzona, shunda sha kumbili,
mwaka wa kumbili u ka shi tenda, lyambashane na muntu wobe ha
kutatika, na kwipula mukazobe hinge tati yobe, ha kutatika u shimbe
na ku twara bana bobe ku mukanda ha kutatika. Ha kubula kwombatala
lizu lya Nyambi u li na ku tengeka litu ku lizu lya kwongeza lya
Shatana. Ha ku tenda noho, u li na ku kalushisha mutima wobe
hantu u na kaluhu nehe likombombo lya mfulu.

Kampulu: Ou kayamana wa mukali shikuma, wa kufwana, wa kuka-
ngana wukali. U ku tu tongweza bya wukali, kutokomoka, kupilama,
na bya noho, ebye bi li mu mutima wa muntu. Ndi moyo wa kuto-
komoka na ku pilama u ku busha mu muntu, u ku twesha ku mu twa-
minina ku mishebezi ya nguma, kutukana, kuhandula, na ha mina
ku ziha muntu. Bikati bya bingi shi ku moneka ngo oho muntu u ku
nwa mukuku. hinga. mbote, u ku nwa hamo na moyo wa Shatana
ngayi ku twesha u fwako ku likoweza. Bantua ba bengi aba ba ku
shinga kiuiziha, ha kutatika ba ku nwa shikuma ngayi mutima u bule
bowa. Ba bengi ba ku nwa shikuma mu ku likandikiza oho ba ku shi-
nga ku-bwesha wubi ngo bihanganiko byabo bya bibi. Waina yabo i
kwinga wuhungu wa mayoka na nguma ya kuziha ya bampili (Deute-
ronomy 32: 33). Ku bweshela wubi ku kwinga kwa kutobe ku mutima
wa wubi, ngoboni mu-ka-kubweshela niye Nyambi. Yesu wambile
ngayi, Hakenu ba-ka-nkole benu. Nyambi wa tti kulupishile ku tu
yatila wubi wetu ndi tu ku yatila aba'ba ku tu.tenda shibi.

Liyoka: Ou mwaka wengile shibumbwabumbwa sha shiwahe na
kupitakana, wongezele Adama na Eva mu mfuba ya Endena, wa no-
ngeshele kulilumikila kwabo kwa kuwahe hamo na Nyambi. Shatana
wa likokele hamo na lihungu oho a monene ngayi Nyambi wa hakile
mulume wa kutatika na mukazi, kami ngayi wa bemikile ba-ka-
kubusha hano ha kaye ni mwaho mu mwanya wa Lusifera, Ndyabola.
Na lihungu Shatana wa fungile na ku tenda my ku nongesha kuli-
lumikila kwa kukomokesha na wumi wendi hamo na Nyambi. Li-
hungu liyo lya kunongesha, lya nguma, li li mu mutima wobe na mu
wumi wobe na ku kanisha kuwahilila kwobe, oho ba mina ba ku wa-
hilila na ku yoya shiwahe. Hinge ba-ka-kushebezela Yesu ba ku fwa-
nina ku keya na ku lwisha moyo ou wa lihungu wa Shatana, ndi
Nyambi u li na ku tenda na ku tandalisha mu-ka-kushebezela wendi
wa mina na kupitakana obe mwine. Lihungu li kwingiza bihanganiko
bya bingi bya bibi mu mutima wobe mu ku lowa ba mina, mu ku

nongesha kuwahilila kwabo, na ku ziha aba u li na lihungu ku kwabo.
Lihungu mukati ka mulume na mukazendi li ku twesha ku nongesha
litala lyabo na wumi wabo ni mwawo. Lihungu li kwinga lya nguma-
nehe shinzimbi (Lwimbo lwa Solomoni 8 : 6).

Limbotwe: Limbotwe wa lyanga bya hanci, u ku tu tongweza kuno
bya wubi wa shikala na kuhaka mali na wuheti, ou niwo mupishi wa
wubi ni mwawo (1 Timoteo 6 : 10). Mambotwe amo ku Kongo a
waniwile hi a lya tufukufuku hantu a tibike na kufwa. Muntu wa shi-
kala ku shinga u fwako ku pana shitapilo ku ba-ka-kushepwa na ba-
ka-kubula. U kwezeka na zinzila ni mwazo, hinga za kupwisha, hinga
za kwongeza ku kungulula na ku wana wuheti wa litunga, ou ha ku-
kotoka u kwinga ndala, na tunzembule tu ku wu bipisha na bezi ba
ku yiba. Nohobene Yesu wa tu tongwezele ku lilundikila wuheti mu-
yilu oku tunzembule na ndala bi ku bula ku twesha ku bipisha,
kami bezi ba ku kwanga ku tubula na ku yiba, ndaba oho wufumu
wobe u kwikala, na mutima wobe niho u kekala (Mateo 6: 19-21).
Akana na ba-ka-litala lyendi ba nongele ndaba niye wa hakile ngo-
linde na siliva na bivwalo bya ndando bya kubezela (Yoshua 7).
Yundasi Isakariote, ndongesha ya Yesu, wa nongele ndaba wa hakile
mali shikuma na kupitakana Yesu (Mateo 27 : 3-5).

Shatana: Ou niye tata ba-ka-maharo ni mwabo na ba ku tenda
maharo. Niye mulishani wa tuyamana ni mwatwo otwe na mu-ka-
kubusha mu mutima. Yesu wambile ngayi : Enu mu kwinga ba-ka-
tati yenu Shatana, mu ku tenda lihungu lya tati yenu. Niye wengile
mu-ka-kuziha ku fuma ku kutatika, kekalileha mu kupwisha ndaba
mowa kupwisha mu mwendi. Oho a kwamba maharo u kwamba bye-
ndi, ndaba niye mu-ka-makula na tati yawo (Yoano 8 : 44).

Lunyenye: Lunyenye lu ku tu tongweza ndaba ya shikeku sha mu
mutima wa muntu ni mwendi. Kuno Iwa kushipa, lu na bipi na wubi,
na biheka bya kubula kufwanina, ngayi lu bule ku twesha ku tenda
mulimo ou ba lu lengelele (Ba-Heberu 10 : 22).

Liho: Liho lya Nyambi li na konkana ni mwako na ku mona byuma
ni mwabyo ebye bi li mu mutima. Kowa shuma shi ku twesha ku
holama ku liho lya Nyambi lya kubanga. Nohobene niye u ku li-
muka na ku mona bihanganiko ni mwabyo bya kuwi na bifungo bya
mutima. Hinge u ku tenda wubi ha wushiku wa mincimpwe bwi,
hinge mukati ka lishaka lya kuzika bwi, hinge kuti na kuti, Nyambi
u ku monako.

Lingeloi: Lingeloi li ku fwanikiza Lizu lya Nyambi. Niye Nyambi
u li na kwamba ku mu-ka-wubi u nongeziwi ku li Shatana na ku

I0



mu laya ngayi a tenguluke, etabile ngayi mwana wa Nyambi u munike
mu mutima wendi wa kushipa. Nyambi u li na kwamba ku kwobe
kami, obe mu-ka-kulaba na mazu a libuka elye.

Nkilimba: Kayoni ou wa kuyela, wa kubomba, wa kubula ku hu-
mana niye shifwekesha sha Moyo wa Kuyela, niye Moyo wa kupwisha
ou u ku shompolola wubi na kowoloka na kuyata. Moyo wa Kuyela
mu lishwanisho elye u li ha munkanda wa mutima. Ku twesha u
fwako kwikala omu mu kwikala wubi.

Zindims za zishe za mundilo: Zindimi za zishe za mundilo eze zi na
zinguluku ku mutima wa mu-ka-wubi zi ku tu tongweza ndaba ya
shishemo sha Nyambi shi na zinguluku ku mutima wa wubi, ndaba
Nyambi ku shinga u fwako lufu lwa mu-ka-wubi ngobori' ndele a
-tenguluke na ku yoya. Yesu wezile mu ku lamwina ba-ka-wubi.
-Kuwahilila kwa kunene ku kekala muyilu ha mu-ka-wubi umo wa
kutenguluka. .Nyambi u ku shinga ku yelesha mutima na mukeza
wa Mwanendi umo pele, Yesu Kristu, zindimi eze zi kwinga shifwe-
kesha sha shishemo shendi. Shishemo sha Nyambi shi ku shinga
kwingina mu mutima wa kubombola, wa kufwa. Yesu u kwimana ku
shipana sha mutima na ku ngongomweza. Ndi u ka mu shinkwililako,
Niye u kengila na ku yelesha mutima wobe na ku ku shobolola,
winge mwana ka shihemi.

LISHWANISHO LYA WUBILI

Lishwanisho elye li ku tu monesha muntu ou u ku tatika ku te-
nguluka na ku shinga Nyambi. Lingeloi li na kwata mukwale. Lizu
lya Nyambi lyenga lya kuyoya lya ngovu, lya wutwe na kupitakana
mukwale ¢ li na wutwe kubili, lya ku yaha ku kuma kwa litapila
mutima na moyo, na manungilo na mongwami lya ku tobela bihanga-
niko na-bifungo bya mutima (Ba-Heberu 4 : 12). Lizu lya Nyambi
li ku mwanukisha ngayi kuhola kwa wubi kwenga kufwa, kami ngayi
shemikiwile ku bantu ku fwa kamo, ngoboni kunyima yakwo kwenga
kuyata (Ba-Heberu 9 : 27). Shitapilo sha mu-ka-wubi na mu-ka-ku-
bula kukulupila shi kenga mu liziba lya mundilo wa kubanga na sulifa.

Mu liboko lya mina lingeloi li na kwata kangawe, bifupa bya ku
mutwe wa mufu. Eshe shi kwanukisha mu-ka-wubi ngayi ni mwetu
tu ku fwanina kufwa. Olu lutu lwetu tu ku haka shikuma, tu ku yu-
mbila shikati sha shinenene na ku lu vwalika na ku lu lisha, na ku tenda
byuma ni mwabyo bya ku lwikutisha ku mahungu na ku lwiholwiho,
lutu luno lu ka fwa na ku bola. Mapila a ka lu lya, oho moyo wetu

na mutima bi kemana kumbili ya shuba sha kuyata sha Nyambi. Mu-
ka-wubi u ku tatika ku yuvwa_Lizu lya Nyambi lya ku mu bela, na ku
shinkulula mutima wendi ku shishemo sha Nyambi. Kami Moyo wa

Kuyela u ku tatika ku munika mu mutima wa kushipa. Mwana wa
Nyambi u kwinginamo na ku tatika ku tandamo mincimpwe ni
mwayo. Oku mwana u ku tutika, pe mincimpwe i ku fwanina ku tina.
Shishemo sha Nyambi sha ntukumina shi ku tatika ku tukumisha

mutima wa kubombola. Wubi ou wa kulifweka na tuyamana twa
mishoboshobo u ku fwanina ku tina.

Obe mu-ka-wubi, itabila ngayi Yesu Niye Mwana wa litunga,
engile mu mutima wobe, pe mincimpwe na milimo ya mincimpwe ti ka
fuma ku mutima wobe ngo nehe u ku mona mu lishwanisho. Yesu
wambile ngayi, Ami ni li Mwana wa litunga, niye u ku nkonka ku
kenda u fwako mu mincimpwe (Yoano 8 : 12). Makando abo aba ba ku
haka mincimpwe ku pitakana mwana. Oho Yesu engilile mu litala
lya Nyambi ku Yerusalema wa tandilemo ni mwabo aba ba landi-
shilenga bangombe, bambelele, na bankilimba na ku mwangila mali
a ba-ka-kutambashana mali, wambile ngayi: Litala lyami li nengi
litala lya kulombela, ngoboni mu na 1i futulu kwinga liteke lya bezi
(Yoano 2:13-17, Mako 11:17). Litala li kwinga mutima wobe.
Yesu kezileha mu ku yatila wubi pele, ngoboni wezile kami mu ku tu
shobolola na ku tu mangulula ku ngovu na kukoma kwa wubi. Ndi
Mwana (Yesu) u ka mi shobolola, mu ka shoboloka shikuma (Yoano
8:36).

LISHWANISHO LYA WUHATU

Kuno tu ku mona mutima wa mu-ka-wubi wa kutenguluka na
kupwisha. U ku yuvwa na ku mona wunene na wulemu wa byuma
ni mwabyo a tendelenga bya bibi ndaba nibyo Yesu a kolekiwilile
ha shishempakano. Oho u ku mona shishempakano eshe lingeloi,
nilyo Lizu lya Nyambi, li ku holola ku kwendi, mutima wendi u ku
mbwatuka. Shishemo sha Nyambi sha ku holoka mu li Kristu Yesu shi
ku nyangumukisha mutima wendi, pe hi wunginga, shinene oho u
kwanuka ngayi Yesu Kristu, niye Mwanambelele wa Nyambi, u na
kumu mu ku fumisha wubi wendi wa wunene, kami ngayi wetabilile
kufwa mu shibaka shendi ha shishempakano. Na kulimuka ngayi
Yesu wa kamiwile, ba mu shukikile munana wa mihengela, kami
ba pampalile zindonda ku maboko na mawulu endi na ku mu koleka
ha shitondo ndata ya wubi wetu, ebye bi ku pokola mutima wa mu-
ka-wubi wa kutenguluka. Oho u ku laba na ku yuvwa Lizu lya Nya-
mbi u ku limona niye mwine mu shimboni sha Nyambi na ku yu-
vwisha kushipa na kubipa kwa mutima wendi. Eshe shi ku mu tiba
ku mutima wendi, kami moyo wa ku tenguluka na kuyena u ku mu
lilisha ndaba ya wubi wendi, kami Nyambi u li na ku henyena ku
kwendi. Shishemo na kumwena bya Nyambi bi kwingila mu mutima
wendi ou mukeza wa Yesu Kristu u na yeleshe ku wubi ni mwawo.
U ku tatika ku yuvwisha ngayi Yehova u li ha hepi nabo ba ka ku
mbwatuka mitima na ku lamwina ba-ka-moyo wa kulinyanca (Lwimbo
Iwa Ndaviti 34 : 18). U ku nyongomanisha ba-ka-kuketuka ha mu-

tima na ku manga bitombo byabo (Lwimbo lwa Ndaviti 147 : 3).
Kami Lizu lya Nyambi li ku tu shimikila ngayi, Ni ka tilamina ku
muntu ou u li na moyo wa kuketuka, wa kushepwa, na ku kanka ha
lizu lyami (Isaya 66 : 2).

Moyo wa Kuyela na shishemo sha Nyambi bi kwingina mu mutima
wa kuyela. Oho u li na ku tilamina na kukulupila ku shishempakano
na mukeza wa Yesu, wetikile ndaba ya kuyatila kwa wubi wetu u ku
tatika ku yuvwisha ngayi wubi wendi u na yatiwi, kami u ku limul;a

shiwahe mu mutima wendi ngayi mukeza wa Yesu Mwana Nyambi
u na mu yeleshe ku wubi wendi ni mwawo (1 Yoano 1:7). Ou u li
na ku kulupila mu li Yesu ku ka nonga u fwako ngoboni u li na wumi
wa mwaka na mwaka (Labenu 1 Ba-Korinthe 6: 10, 11). Mu li
Yesu tu li na kukuliza na mukeza wendi, kuyatila kwa wubi, ngo
wuheti wa nceshe zendi (Ba-Efese 1:7). Wuluno moyo wa wupya
u li mu mutima wendi, ku fuma ku shikati shino u fwako ku haka
litunga, hinge byuma bya litunga, ngoboni hano u ku haka byuma
bya Nyambi, ou u nenzalishi mutima wendi na shishemo shendi.
Batuyamana nibo wubi wendi, ba li ha munkanda wa mutima wendi,
hinge Shatana niye mwine ku shinga u fwako ku fuma, u shi li na
ku shinga ku wana nzila ya kwingilamo kami. Nohobene ba ku tu to-
ngweza ngayi, tonenu na ku lombela, kanenu Shatana pe niye u ka
tina ku kwenu (Yakoba 4 : 7).

LISHWANISHO LYA WUNA

Lishwanisho elye li ku tu monesha bya' Mu-ka-Yesu ou u na wana
kumwena mu mutima wendi na kukuliza na nkombela ya Mwene
yetu na Mulamwine wetu Yesu Kristu.:Nohobene ku wahilila u fwako
mu shuma shimo ndele mu shishempakano sha Mwene Yesu Kristu,
na niye litunga lya kolekiwile ku kwendi, na niye kami wa kolekiwile
ku lirunga (Ba-Ngalatiya 6 : 14). Niye kami u ku yuvwisha shiwahe
ngayi Yesu wa fwile ha shishempakano ngayi etu kami hinga twa
fwile ku wubi, tu yoye ku kwoloka (1 Petulu 2 : 24). Mu-ka-Yesu wa
kolekiwile ku litunga. Tu ku layiwa ngayi, endenu mu Moyo ngayi
mu bule kwinzalisha lihungu lya nyama (Ba-Ngalatiya 5 : 12-25).
Kami tu ku layiwa ngayi konkenu kuyela oku kowa muntu u ka mona
Nyambi ndi u ku bulako (Ba-Heberu 12 : 14).

Mu mutima wa lishwanisho elye u ku twesha ku mona mpangwa
niko kuyo ba mangilile Yesu na nketwana oho ba manishile ku mu
vula bivwalo byendi. U ku twesha ku mona kami zimpafwa eze ba
mu kamine nazo, twa fwaninine ku kamiwa nazo etu (Isaya §3 : 11~-12).
Wa kamiwile ha wubi wetu. Mwene Heroda na bantu bendi ba mu
kumangizile, pe oho ba manishile ku mu kama ba mu vwalikile shi-
vwalo sha kufubila. Oho ba mu shintilile munana wa mihengela,
ba wu yakile ha mutwe wendi, ba yakile litete mu liboko lyendi lya
shilyo, ba shungumanine manungo abo hanci, ba mu kumangizile
ngayi, Shangwe, Mwene wa baYuda. Niho ba mu fwizilile mate,
ba tolele litete, ba mu kamine ha mutwe wendi. Oho ba manishile ku
mu kumangiza noho, ba mu vulile shivwalo, ba mu vwalikile bivwalo
byendi, niho ba mu twarile mu ku mu koleka (Mateo 27 : 28-31). Ku

ba li ba bengi ba li na lizina lya ba-ka-Yesu, ba ku lombela ku litala
lya Nyambi, ba ku kunguluka ku tafule ya Mwene, ba kwimbila nyimbo
za Nyambi, ngoboni biheka byabo ebye ba shi li na ku tenda bi ku

Na kolekiwile hamo
na Kr1st1.}.. Mwa fwililile ku wu-
(Ba-Ngalitiya 2 : 20) bi ngoboni mu li na
ku yoya ku li Nya-
mbi mu li Yesu
Kristu Mwene yetu.
(Ba-Roma 6: 11)

| -

koleka Mwana Nyambi kami. Ka li ha bantu ni mwabo aba ba ku
lombela na kwamba ngayi: Mwene. Mwene, bakengila mu wene wa
Nyambi, ngoboni ku kengina bayo ba ku tenda shamutima wa Tate
u li muyilu (Mateo 7 : 21-27). U ku twesha ku mona kami shikwama
sha mali sha Yundasi mu lishwanisho. Yundasi niye wa bebele Yesu

na ku mu landisha na mali a siliva a makumi ahatu, ndaba kuha-
ka kwa mali kwa shipishile meho endi na ku koma mu mutima we-
ndi wa wubi. U ku mona kami malampi, na zincimbi ebye ba ten-
dele nabyo mapokola wushiku uyo oho ba kwatile Mwene Yesu.
U ku mona kami bya ku tendesha nyela ebye mapokola ba tendele
nabyo ngayi tu mone ndi yani u ka lya bivwalo byendi, na kwinza-
lisha lizu lya Nyambi elye lyambile ngayi: Ba litapilile bivwalo
byendi mukati kabo, ba tendele nyela na shikobelo shendi (Lwimbo
Iwa Ndaviti 22 : 18).

Mupokola wa mu yahile ku lupati lwendi na mulinga, wangu-
wangu kwa fumine mukeza na mema (Yoano 19:33-37). Shiloro
likombwe likuwe Petulu wa yayile Yesu ku meho a mushimbi, ngo-
boni kumbili wa tengulukile na ku lila shikuma. Obe u li na kwitabila
Mwene Yesu na lizu lyobe na biheka byobe ndi ? -Hinge u ku tina ku
mwitabila ? Yesu wambile ngayi, muntu ni mwendi u ka nyaya ku
meho a bantu, nami ni ka mu yaya ku meho a Tate u li muyilu (Mateo
10 : 32~33). Yesu wambile kami ngayi, Ndi muntu wa mina u ku
shinga kwiza kunyima yami, a lihupwize, a shimbe shishempakano
shendi, a nkonke (Mateo. 16 :24). Kami niye u ku bula ku shimba
shishempakano shendi na ku nkonka, ku fwanina u fwako kwmga
ndongesha wami (Mateo 10 : 38). i

Ha Kavali ya Yesu, wetabilile nconi; -
Niye wa mfwililami, wa wanine lisheni,
Ngayi a ncobolole ku tolongo. ya wubi.

LISHWANISHO LYA MUTANU

Kuno shi ku tu monesha kuyeleshiwa na kulizilika kwa mutima
wa mu-ka-wubi wa kupuluka na shikeketima na nceshe bya Nyambi.
Hano mutima u kwinga litala lya kupwisha lya Nyambi, mwanya wa
kwikala Nyambi Tate, Nyambi Mwana, na Nyambi Moyo wa Ku-
yela, ngo nehe shifwekesha sha Yesu Kristu : Ndi muntu u ka nkolwa
u ka holeka mazu ami ; kami Tate u ka mu haka, netu tu keza ku
kwendi, na ku tenda mwanya wetu hamo nendi (Yoano 14 :23).
Nyambi u ku yemeza, na ku tandalisha na ku katula bantu mu li
Yesu Kristu (I.uka 1 : 52).

Wuluno haya mutima u na futuku kwinga litala lya Nyambi wa
kuyoya. Wubi ba na wu fumishimo. Mu mwanya wa tuyamana twa
mishoboshobo otu a ku busha Shatana tata maharo, tu ku mona
Moyo wa Kuyela u li na kwikala mu mutima uyo bene. Omu mwekali-
lenga biheka bya wunyengwe bya wunyama, mutima wa wupya u ku

fweka ngo mfuba ya wiro, shitondo sha ku ima mikabo, na kwikala
na mbuto ya Moyo ngo: Shishemo, kuwabhilila, kumwena, lukakatila,
kubomba, kwoloka, kukulupila, kulilimbwilisha, kulizilikila na mbuto
ya mina ya ku wabhililisha Nyambi na bantu. Wuluno u na futuku

Shishemo Kubomba
Kuwahilila Kwoloka
Kumwena Kukulupila
Lukakatila Kulilimbwilisha
(Ba-Ngalatiya 5 : 22, 23) Kulizilikila

na kwinga mwahi wa ku ima mikabo mu shitondo sha vina sha ku-
pwisha, niye Yesu Kristu Mwene yetu. Nzila ya ku ima mikabo i
kwinga ngayi muntu ekale mu li Yesu Kristu, kami Kristu u kwikala
mu mwendi (Yoano 15 : 1~-10). Kami u ku holeka mazu endi mu mu-
tima wendi. Na kwinzala na Moyo wa Kuyela na ku zubilishiwa ku

kwendi, niye u li na ngovu za kupitakana nyama na mahungu ayo na
ku koleka nyama na makwilu ayo. Na ngovu za Moyo wa Kuyela
u ku twesha kwenda mu Moyo. Wuluno u ku yoya, ka li ha na nebye
a ku mona na meho, na nebye a ku yuvwa na matu, na nebye a
ku yuvwisha, ngoboni u ku yoya na kukulupila; ndaba kukulupila
mu li Yesu Kristu, nikwo kukoma ku ku pitakana litunga (1 Yoano
5 :4). U ku yoya na kukulupila na ku shuma na kulumbeza kwa ku-
boka kwa Mwene yetu Yesu Kristu na kwiza kwendi wanguwangu.
U ku yoya mu shishemo sha Nyambi eshe shi kekala mwaka na
mwaka.

Ba na tandala aba ba li na mitima ya kuyela ndaba ba ka mona
Nyambi (Mateo 5:8). Mwene Ndaviti, hinge wekalile na wuheti
wa wingi, na ku koma ha ba-ka-nkole bendi ku nyama, hinge wa zi-
hile uyo lilengwalengwa Ngoliata na ba mina, wa limukile ngayi
ku na shala shuma shimo sha shinene ndi u ku shinga ku mona Nya-
mbi. Wa lombelele na mutima wendi ni mwawo ngayi, Lenga mu
mwami mutima wa kuye!a, wo obe Nyambi, na ku shangula moyo
wa kwoloka mu mwami (Lwimbo Ilwa Ndaviti 51 : 10). Kowa muntu
u 'ku twesha ku yelesha mutima wendi mwine, hinge ku lishangula
na ngovu zendi mwine. U ku fwanina kwiza ku li Nyambi na mutima
wa kutenguluka na kupwisha na kulitabila wubi wendi na ku shiya
wubi wendi ngé nehe engile Mwene Ndaviti, ngo nehe engile ndu-
mbana wa kuyonga ou wa shiyile zingulube na ku bokela ku li tati
yendi na mutima wa kumbwatuka ngayi : Tate, na tende wubi ku-
yilu na ku meho obe. Nyambi u ku nyankupa ku yavwa mu-ka-
wubi ni mwendi ou u kwiza ku kwendi na mutima.wa kutenguluka
shikumakuma, ndaba Nyambi niye ou wa kulupishile na kwamba
ngayi: Ni kami pana mutima wa wupya, ni ka yaka moyo wa wupya
mu mwenu, ni ka fumisha mutima wa llmanya ku nyama yenu, ni
ka hingishamo kami moyo wami na ku mi endesha mu ndayano zami
(Ezekiel 36: 26, 27). Nisho shifungo sha shipya eshe sha tendele
Nyambi na ku shi kanta na mukeza wa Mwanendi Yesu Kristu.

Mu lishwanisho elye kami tu ku mona lingeloi, li na moneke kami.
Mangeloi a li na ku shebezela aba ba ka ku kona wumi wa mwaka na
mwaka na ku zingluka aba ba ku tina Yehova (Lwimbo Iwa Ndaviti
34:7, 91: 11 ; Ndanyele 6:22; Mateo 2: 13, 18: 10; Mishebezi
ya Bapostolo 5 : 19, 12 : 7-10). Shatana kami u li na ku moneka mu
lishwanisho elye, hinga emana ha hepi na mutima, na ku shengezela
nzila ya kwinginina omu ekalilenga ha kutatika. Nohobene tu ku layi-
wa ngayi shangamenu, mu tone, ndaba mu-ka-nkole wenu, Shatana,
ngo shimbwi wa kukuwela u kwendangana na ku shinga aba a ku twesha
ku ba lya (1 Petulu 5: 8). Kanenu Shatana, pe u ka tina ku kwenu
(Yakoba 4 : 7).

LISHWANISHO LYA MUTANU NA LIMO

Lishwanisho elye lya kuhomba lya mu-ka-kuboka ku nyima. Liho
limo li na tatiki ku lembalala, eshe shi ku tu tongweza ngayi wa tatika
kale ku bombola ku mutima, na ku lala tulo mu wukaYesu wendi.
Liho lya mina !i ku tilamina na kubula lisheni na ku shinga kutenda
wuhoni na kaye. Mwana wa mu mutima u ku shinga kuzima, kami
shishemo shendi ku li Kristu na kushinga kwendi kwa ku mu yandila
bi fwako ku moneka shiwahe. Niye u li mukati ka byezeko, ku kwabyo
wuluno u li na kulishisha na ku bula ku kana Shatana. Niye u ku
yuvwilila ku lizu lya Shatana na ku bula ku yuvwa lizu lya Nyambi.
Hinge u shi li na ku kunguluka ku litala lya Nyambi, kami u li na
kwezeka kufwika kuhaka kwendi kwa byuma bya litunga, u li na kuli-
tapulula na Nyambi, kami wa shiyakale shishemo shendi sha kuta-
tika eshe ekalile nasho ku li Nyambi. Olu lunyenye lwa mu mutima
wendi, lu ku bundara, kami shishempakano shendi hi shi ku futuka
muziho wa wulemu. U ku tatika ku talangila mu kukulupila kwendi,
hano u ku leha kwamba na Nyambi na kulombela. Na kutwalako
mutima kunyinkalo yendi byo, kami u ku panika mwanya ku mu-
ka-nkole ou u li na kubelamina kwa kwipi na mutima wendi.

Moyo wa ngangalukuni u ku tatika ku shinga kwingina. Kami u ku
tatika ku liyemeza, hinge ku liyemeza ha wukaYesu wendi, na ku
vulama ngayi u na puluku na nceshe pele. Kukolwa ku ku ngongo-
mweza ku shipana sha mutima na ku shinga kwinginamo. Kampe
muntu umo u li na ku mwezeka ngayi, nwako tuhu mukope umo,
hinge ku mu tongweza ngayi bi fwako ku bila shikuma. U fwako ku
yuvwisha ngayi hinge kunwa twani, hinge bi fwako ku bila shikuma,
bi kwinga ngo kashinzi ka ku twaminina ku mushinzi wa wu-
nene wa ku kolwa malovu. Hinge mukazi wa ku yemena malovu
a mukokwendi na bahoni bendi u ku liyatila na kwamba ngayi, ami
mwine ki na nwangaha malovu, ngoboni u ku twaminina ba mina
ku kunwa. Pe oho a ku tenda noho u li na kwongeziwa na moyo wa
kukolwa. Wunjenge na mamambe bi kwiza na kwezeka mu-ka-
Yesu na byezeko ni mwabyo bya kufuma ku Ngehena. Kampe u ku
tatika ku yuvwa na kuwahilila byambo bya bibi bya ku bipisha mu-
tima wa muntu ha ku bi yuvwa, pe ha ku balika ku hepelela na ku
wahilila hamo na ba-ka-wubi, na ku ya ku mafuka na kushinda kwa
zingoma. Kampe bamo ba ku mu tongweza ngayi makuwa ba li na
kushinda, kami ngayi mafuka amina a mawahe oku balume ba ku.
shindisha bakazi, kami ngayi ka li ha kushinda ni mwakwo kwa kubi’
byo. U fwako ku limuka ngayi oku ba ku shinda shikuwa na zingoma
na mafuka amabi niko ku kuhemena wubi wa kushengula, kami kushi-
nda kwa shikuwa ku kwinga kwa kubi na kupitakana. Kami nzila ya

kufweba ya shikuwa eye i na kumu wuluno i kwinga ya yibi, shuma
shimo ngo nzila ya ba-ka-minzi mwaka, ndaba ba ku fweba na kupi-
takana mwana na wushiku. Yesu ka fwebelengaha, kami mu-ka-
Yesu ou u ku mu konka u fwako ku fweba.

Shatana u ku mwongeza ngayi kufukana na wubi ka li ha wubi,
Kami ngayi ku tenda wubi kamo pele. kowa mulandu, eshe nisho a
ku mu tongweza Shatana hantu mayimbwe a mazilo a kushengula a na
wana shipana sha kwingila mu mutima wa kuyela na kwikalamo kami.

Mu lishwanisho elye mulume ou u li na ku yaha ku mutima na mpo-
ko u ku kwimanina ba-ka-kukumangiza na ba-ka-kalimbulula mazu a
Nyambi aba ba ku yaha ha mutima wa muntu na mazu a kutungula.
Ku twesha u fwako ku zumanana kukumangiza na mahepo bya bantu,
shinene ebye bi ku fuma ku bahoni bendi. Mazu abo a ku yaha ku
mutima wendi, kami ndaba shishemo shendi ku li Nyambi shi na
polo, u ku tatika ku tina bantu na ku pitakana Nyambi, pe owo
bowa wa kutina mazu na bihanganiko bya bantu, u ku futuka na
kwinga ndungo ya bantu na ba-ka-kuboka kunyima.

Woukali na kutokomoka bi ku moneka kami ha bikati bya makando
a makalikiza, bi kwezeka kami kubusha mu mutima wendi, na ku
balika matuka na mbeza mu kanwa aka a lemeshelenga nako Nyambi
na ku lombela nako ku li Nyambi. Hinge ndi Shataria u ka twesha
ku wana kapana ka kashe; wishe wa lihungu u ka nenehesha shipana
ngayi bya mina bi ka twesha kwingilamo.

Shi kwinga sha wangu kwitabila ngayi kuhaka kwa mali kwingile
mu mutima ndele tu yuvwishe mazu ambile Mwene yetu Yesu na
ku tu keyesha ngayi, Tonenu na kulombela kutina mu kengila mu
byezeko (Mateo 26 : 41). Nohobene ou u ku hanganika ngayi ne-
mana, a keye kutina a wa (1 Ba-Korinthe 10 : 12). Tu na fwanini ku
vwala likebo ni mwalyo lya Nyambi, ngayi tu tweshe kwimana na
ku leya kushoshoka kwa Shatana (Ba-Efese 6 : 11-18). ‘

Sy

LISHWANISHO LYA MUTANU NA ABILI

Elye li ku tu monesha mutima wa muntu wa kuboka kunyima,
uyo wa munikiwile, kami wa tomene shishemo sha liyilu, wa tendiwile
mu-ka-kutambula shitapilo sha Moyo wa kuYela, kami wa pashukile.
Shi ku tu monesha kami bya muntu wa kubula kutenguluka, hinge
Lizu lya Nyambi lya shimikiwile na kuholoka ku kwendi ngoboni u
na kaluhishi mutima wendi na ku nungako wubi.

Yesu niye mwine wa tu shimikilile bya mu-ka-kuboka kunyima
oho ambile ngayi : Mayimbwe, oho a 'na fumu ku muntu, a ku ya
mu ngaungau, na ku shinga ku katala; hinga a bula ku wanako,
amba ngayi, Ni bokele mu litala lyami omwo na fumine. Oho u kwiza,
u ku wana ngayi, li na kombiwi na ku wahishiwa. Niho a ku shimba
mayimbwe a mina a mutanu na abili niwo a ku mu pitakana na shilala,
engininemo na ku zika ; kwikala kwa muntu kwa kukotoka kwa kubi
na ku pitakana kwa kutatika (Luka 11 : 24—27). Ngoboni shi na bezi-
lili ku kwabo ngo nguli ya kupwisha ngayi : kawa ka na bokele bya
kuluka byendi; na ngulube u na yoweshiwi u na bokele ku kulitaka
kwendi mu ndopora (2 Petulu 2 : 22).

Byatikitiwile ebye bi ku nungulula shiwahe ku kwetu kwikala kwa
mutima wa muntu ou. Wubi na ni mwabyo bya kwongeza bi na kumu
na kwikala na kubusha mu mutima. Hinge lupala lwendi lu ku tu

monesha sha shishe kubipa kwa mutima wendi. Moyo wa kuYela
u na fwanini ku shiya mutima ndaba wubi na Moyo wa kuYela ku
twesha bi fwako kwikala hamo. Mwana na mincimpwe ku lilumikila
bi fwako. Mutima ku twesha u fwako kwinga litala lya Nyambi pe
hi liteke lya Shatana. Lingeloi, Lizu lya Nyambi li na fwanini kufu-

mamo na wunginga, li shi li kushetuka kunyima, na kulumbeza ngayi
niye, hinga mulume, hinga mukazi, u ka tenguluka ngo ndumbana
uyo wa kuyonga wa lihanganikile oho ekalile mukati ka zingulube
wa shingile kwikutisha livumo lyendi na kulya za lilenga zingulu-
be, kami ki bya mu panikilengaha muntu, wa yuvwishile kuboka
kwendi kunyima na kuyonga kwendi, wa tengulukile na kwamba nga-
yi : Ni ka katuka na ku ya ku li Tate, ni kamba ku kwendi ngayi,
Tate na bipishi muyilu na ku meho obe, ku fwanina ni fwako ku tum-
biwa ngayi mwanobe. Ndaba ya kutenguluka kwendi kwa kupwisha
na kuyena ndaba ya wubi wendi, tati yendi wa mu yatlhle na ku ziha
namani wa kushuwa na ku mu bokesha.

Ngoboni kuno, mu lishwanisho elye muntu ku shmga u fwako ku
boka ku li Nyambi hinga-shashishe byo, ku shinga u fwako ku wa ku
mawulu a Yesu, na kushinga kuyatila na kuyela. Mutima wendi u
kwinga ngo ba na mu yoho na ncimbj ya mundilo. Shikeketima shendi
hinga sha hokeshiwa ngo na ncimbi ya mundilo (1 Timoteo 4: 2).
U li na matu a kuyuvwa, ngoboni ku twesha u fwako ku yuvwa Lizu
lya Nyambi li ku taga kami. U li na meho a kumona ngoboni ku twesha
u fwako ku mona liteke lya kubula nceto lya Ngehena mu mwalyo
wanguwangu u ka yumbiwa. U fwalyo lisheni hinga kuyena kami ha
ku tendanga wubi mwanancanana. Shatana u na kumu mu ku busha
mutima wendi na kwikala ha shuba shendi ngo mwene. Kampe ha
munkanda u shi li na kuliyemeza ha kumoneka ngo wa muwahe ngo
shinzimbi sha kutuba ngoboni mukati u nenzala na bifupa bya bafu
na mazilo ni mwawo (Mateo 23 : 27). Tata maharo u na hingi mu
mwanya wa moyo wa kupwisha. Kayamana ni mwako, wubi ni
mwawo u li na liyimbwe lyendi na moyo wa mazilo mu ku mu kwa-
tisha ku busha mu mutima. Hinge u ku shinga ku limangulula ku ba-
ka-kumuyandisha ba mazilo ku twesha u fwako ndaba u kwinga ndu-+’
ngo yabo: Mu mwendi kupwisha kwa. Nyambi ku ku holoka ngo nehe
ambile ngayi, Niye wa limbwilile mulawo wa Mosesa wa fwile, na ku
bula shikeketima, mu ku hanganika ngayi ou u na lyatalyata Mwana
Nyambi ku mawulu, na ku hamuna mukeza wa shifungo a yele-
shiwile nawo, shuma showa, kami u na handulu Moyo wa nceshe,
u na fwanini mpanishi ya kupltakana nahiti ? (Ba-Heberu 10 : 28-31,
2 Petulu 2 : 1-14).

Obe minetu, mu-ka-kulaba, lombela na mutima wobe ni mwawo
ku li Nyambi. Niye u ku twesha na ku shinga ku ku pulwisha, ku ku
yatila, na ku ku yelesha ku wubi ni mwawo ndi u kwiza na moyo wa
kupwisha wa kutenguluka. Niye Nyambi u ku twesha ku manga
Shatana hamo na makunge endi a nzita na ku mu yumbila ha mu-
nkanda wa mutima wobe ndi u ku mwitabila ngayi a tende noho.
Iza ngo mu-ka-bimakwa uyo wezile ku li Yesu na ku lomba ngayi :

Ndi u ku shinga, u ku twesha ku nyelesha, kami Yesu wambile ngayi,
Ni ku shinga, u yele (Mako I : 40—43). Ngoboni ndi u ku nungako
ku kaluhisha mutima wobe na ku haka mincimpwe shikuma ku
pitakana mwana, kowa kulumbeza hinga kuyavwa ku kwobe, ndaba
u na hata lufu ka li ha wumi ; u na hata mincimpwe, ka 1i ha mwana.

LISHWANISHO LYA MUTANU NA AHATU

Kuno tu ku wana wukalu wa mu-ka-wubi na mu-ka-kuboka ku-
nyima u li na ku henyena kwa kwipi na kufwa, lutu Iwendi lu nenzala
na makando na mutima wendi u nenzala na bowa wa lufu. Lufu,
tata bifupa bya kutongola nyama lu na kumu ha shikati osho wa
bulile ku lu shengezela hinga ku lu shinga, na ku tilamina na nguma
ku kwendi na meho endi a kutinisha. Myelembo ya wubi ya pitakale
na ncungu yendi ya yinene ya wubi u ka i hola. Makando a Ngehena
a li na ku kwata moyo wendi na mutima wendi. Hinge u ku shinga
ku lombela u ku wana ngayi ku twesha u fwako ku henyena ku li
Nyambi na kwambora nendi. Mazu ni mwawo owa a bahoni bendi
ba-ka-litunga awa ba ku shinga ku mu bengezeka nawo. ku twesha
a fwako ku mu yavwa. Wuheti wendi ou a na kungululu na kuhaka
mali ku twesha u fwako ku pulwisha moyo wendi, hinge ku mwenesha
makando endi, hinge ku wezelela mitena yendi. Hinga u kwezeka
ku hanganika Nyambi, Shatana u ku mu kanisha. Byuma ni mwabyo
ebye a hakile na ku bi yoyela hano hanci, bi ku mu kumangiza, hinge
ba-ka-kumulongesha, nibo ba-ka-litunga, hano ba kwanga kale ku
mu yavwa. Wa tatika kale ku limuka ngayi shuma sha kutinisha ku
wila mu maboko a Nyambi wa kuyoya (Ba-Heberu 10 : 31). Wa ha-
nganikile ngayi u ka lyambwilila na Nyambi ha shikati sha kufwa
ngoboni wuluno u ku wana ngayi kutwesha u fwako, shikati sha pita
kale. Bantu ba bengibengi ba ku fwa na kubazumuna na ku bula shi-
baka sha ku shinga Nyambi ha shikati sha kufwa. Nohobene tu ku
tongweziwa ku shinga Nyambi oho u ku twesha ku waniwa (Isaya
55:6). Mu shibaka sha ku yuvwa Lizu lya Nyambi lya ku mu be-
ngezeka, mu-ka-wubi ou wa kufwa, ou wa kanine nceshe za Nyambi
na shishemo shendi ha shikati sha kuyoya, wuluno u li na kuyuvwa
lizu lya Mu-ka-muyata hamba ngayi ; Fuma ku kwami, obe mu-
ka-mukuto, yanga ku mundilo wa mwaka na mwaka owu ba wu bala-
kanyinine Shatana na mangeloi endi (Mateo 25 : 41). Nehi kwemiki-
wile ku bantu ngayi ba fwe kamo ngoboni ku nyima yakwo kwenga
kuyata (Ba-Heberu 9 : 27).

LISHWANISHO LYA MUTANU NA ANA

Muno mu lishwanisho tu ku mona mu-ka-Yesu wa kupwisha hinga
a zumanana makando na kupitakana byezeko bya nyama na bya Sha-
tana. U kwezekiwa ha zimbalila ni mwazo ngoboni u ku zundamina
ku twara ku kukotoka. U ku pitakana ba-ka-kukoma na Yesu Kristu.
Niye ka li ha mu-ka-kutatika kwituka lubilo lwa Yesu Kristu pele,

26



ngoboni u li na ku manisha lubilo kami na ku tilamina ku li Yesu Mu-
ka-ku-tatikisha na Mu-ka-kumanisha kukulupila kwetu (Ba-Heberu
12: 1, 2). :

Shatana hamo na makunge endi u na zinguluku ku mutima wa
kukulupila ha shinga kwinginamo, ngoboni ku twesha u fwako. Kuli-
yemeza, kuhaka kwa mali, na mutima wa linyawe bi ku ngongomweza
ku mutima. Muno tu ku mona mpongo wa shikungwe na mbongolo
nibo ba na hingishi mu mwanya wa kampulu na kawa ndaba ka kengi
wubi u ku moneka na shifwekesha sha shenge hinga na lizina lya
shenge. '

Ngoboni mu-ka-Yesu wa kutona u ku limuka wubi mu shifwekesha
ni mwasho hinge u kwiza na lizina lya shenge lya kwongeza, hinge u
kwiza ngo lingeloi lya mwana, ndaba Lizu lya Nyambi na Moyo wa
kupwisha mukati ka mutima wendi ba ku mu twaminina ku kupwisha
ni mwakwo na ku mu kwatisha kuyuvwisha byabibi na bya biwahe.
Mu lishwanisho elye hamo na tuyamana twa twingi na mayimbwe
atwo, u ku twesha ku mona muntu u li na kushinda kumbili yendi,
na mukope wa waina hinga malovu mu liboko lyendi, uli na kwezeka
mu-ka-Yesu ngayi a nwemo ngayi a wane myelembo ya litunga lino
na bya kukolwa na kushinda. Ngoboni ebye ni mwabyo ku twesha
bi fwako ku shanwisha mu-ka-Yesu ou u na fu ku wubi na bya li-
tunga.

Bi ku mu henyeshela ku li Nyambi. Muntu ou wa mina u li na ku
mu yaha na mpoko. Nyambilo ya yibi, katungwila, kukumangiza
na kufumbila bya ba-ka-kubula kukulupila na bikati bya bingi bya
aba ba ku litoya ngayi tu li ba-ka-Yesu bi ku yaha mutima wendi.
Ngoboni niye u ku libengezeka na mazu a Yesu, ou wambile ngayi,
Mu kenga ba-ka-kutandala ndi ba ka mi tukana, na ku mi yandisha,
na ku mi bangila bya bibi ni mwabyo na maharo ndaba yami. Wahi-
lilenu na ku tangala ; ndaba shitelekela shenu shi kenga sha shinene
muyilu (Mateo §: 11, 12).

Wubi, na wunyama na wuntu na Shatana bi kwezeka shikuma ku
tapulula mu-ka-Yesu na shishemo sha Nyambi. Ngoboni u ku
twesha kwamba na kukanca rgayi, Yani u ka tu tapulula ku shishemo
sha Kristu ? Kampe makalikiza, hinga malwa, hinga makando, hinga
nzala, hinga wuvu, hinga malamo, hinga mukwale ndi ? Byo, mu
byuma ni mwabyo ebye tu ku pitakana ba-ka-kukoma na niye wa tu
hakile (Ba-Roma 8:35-39). Hinga a vwala likebo ni mwalyo lya
Nyambi u ku twesha kwimana na ku shinta ha mutena wa wubi na
ngovu za Moyo wa kuYela u ku pitakana nyama na byezeko ni mwabyo
bya mina. U ku yuvwisha ngayi Kristu ou u ku yoya mu mutima
wendi u li na ngovu za kupitakana Shatana na matanga endi, ndaba ou
u li mu mwetu u ku pitakana ou u li mu litunga, niye Shatana (1 Yoano

4:4). Yesu Kristu wa pitakanine Shatana, wubi-na lufu, na niye
tu ku tendiwa ba-ka-kupitakana ba-ka-kukoma, kami tu ku twesha
ku pitakana na ku tambula munana wa wuwahe.

Lunyenye lwa shikeketima shendi Iwa ku yela na ku byazima.
Mutima wendi u nenzala na kukulupila na Moyo wa kuYela. Li-
ngeloi lya Nyambi li li hayilu yendi 1i ku mwanukisha bikulupisho bya
ndando ya yinene ebye bya panikiwile ku kwabo aba ba ku pitakana
na ku zumanana ku twara ku kukotoka (Kuholoka 2 : 7, 11, 17, 26 ;
3:5, 13, 21).

Shikwama sha kuyahamina sha mali shi ku tu monesha ngayi, kali ha
mutima wendi tuhu, ngoboni kami na -mali endi na wuheti wendi ni
mwawo na byuma byendi. ni mwabyo u na likowezele ku'li Nyambi.
Mu mwanya wa ku panzanisha ncungu yendi na myelembo ya wubi,
u li na ku yavwa ba-ka-kushepwa, u li na kutupula shitapilo sha li-
kumi ku li Nyambi, kami u ku yavwa oku a ku twesha na ntupu yendi
ya kushinga kwendi. Mu zinzila ni mwazo u ku tendesha mali endi
ku wuwahe wa Nyambi, shi kwinga ngo mbelele u ku funga ku pana
wushako wendi ku li hekulyendi. Shibunku sha linkende na inci bi -
ku tu monesha ngayi u ku yoya shiwahe na kuyela na kuliholeka.
U fwako kwingisha malovu na waina byakulya byendi, kami u fwako
ku libipisha na kulya mukeza, hinge tuyamana twa kulifwila, hinge
kutafunya hinga kufweba lifwaka ndaba u kwanuka ngayi lutu Iwendi
lu kwinga litala lya Nyambi na ku fwanina kulukoweza lwa kuyela.
Mutima wendi mwine u na futuku litala lya kulombela, ngoboni
Kami u ku kunguluka mu litala lya Nyambi ha shunda ha shunda na
kulemesha mu bikati ni mwabyo kwikale mvula hinga mashika. U
ku haka kulombela hinge mu litala lya Nyambi hinge mu litala lyendi
mwine. U ku kungulula bawushinda wendi mu ku lombela ha mutena
ha mutena, ndaba u ku limuka ngayi na kubula ku lombela mu-ka-
Yesu ku twesha u fwako kuyoya, ngo nehe inci ku twesha u fwako
kuyoya na kubula mema. Libuka lya kufwikuluka mu lishwanisho
li kwimanina Lizu lya Nyambi, libuka lya kufwikuluka ku kwendi
omu a kulabanga na kulilongesha na shitima. Li kwinga lampi ya ku
mawulu endi, mukwale mu ku pitakana Shatana, li kwinga linkende
lya moyo lya ku yoyesha moyo wendi ha mutena ha mutena, mema
endi a kumanisha linyotwa lyendi. Ku shikati na shikati u ku yowelanga
mu Lizu lya Nyambi, kami u ku litilamina mu mwalyo ngo shimboni
sha mutima wendi.

U ku haka ku shimba shishempakano, eshe shi ku mwanukisha
ngayi niye wa kolekiwile hamo na Kristu na ku shanguka nendi ku
wumi wa wupya, nohobene kami u ku shinga byuma bya muyilu,
byuma bya mwaka na mwaka, byuma bya kubula ku moneka. U na li-
balakanya mu ku liwana na Nyambi, kami u ku fweka ngo shitondo
shi na tampikiwi ku nkumo ya mema, shiyoshi ku ima mikabo yasho
ha shikati shasho, u ku fweka ngo mwahi wa vina ya kupwisha na ku
ima mikabo ya yingi. Shishemo sha kukangana sha Nyambi shi ne-
nzala mu mutima wendi, nohobene u fwako kutina lufu (LLwimbo lwa
Ndaviti 1 : 1-3 ; Yoano 15 : 1-14; I Yoano 4 : 18-21).



LISHWANISHO LYA LIKUMI

Yesu wambile ngayi : Ami kushanguka na wumi, niye u ku kulupila
ku kwami, hinge u na fu, u ka yoya. Kami ni mwendi u ku yoya na
kukulupila ku kwami, ku ka fwa u fwako (Yoano 11: 25, 26). Niye
u ku yuvwa lizu lyami na ku kulupila ku kwendi wa ntumine u li na
wumi wa mwaka na mwaka, ku keza u fwako ku kuyata, ngoboni u na
fumu ku kufwa, u na kumu ku wumi (Yoano 35 : 24). Lufu lu fwawo
bowa, kami ku twesha lu fwako ku tinisha mu-ka-Yesu, ndaba lufu
lu na miniwi mu kukoma. Obe lufu, kuhuma kwobe ku li kuti ? Obe
shinzimbi, kukoma kwobe ku li kuti ? Nkushi zinge ku li Nyambi,
ouukutu pana kukoma na Mwene yetu Yesu Kristu (1 Ba-Konnthe
15 : 54-57)-

Muntu wa kuyoyela Nyamb1 ku tina kufwa u fwako. Oho shikati
shendi shi na kumu sha kufunzuka hano hanci, u ka ya na kuwahilila
ku litala lyendi lya liwahe lya muyilu. Mupostolo Paulu wambile
ngayi-: Ni li na shinkanka ku byuma bibili, hinga na shinga kufu-
nzuka na kwikala na Kristu: nikwo sha shiwahe shikuma (Ba-Filipi
I :23). Mu-ka-Yesu u ku-shinga shikumakuma ku mona lupala lwa
Yesu, ou wa mu fwililile ha shishempakano na ku mu kuliza na mukeza
wendi mwine. Moyo wa kuYela u kit mwanukisha mazu ambile Yesu
ngayi : Hinga mu likekula. mu mitima yenu, mu ku kulupila ku i
Nyambi, kulupilenu kami ku kwami. Mu litala lya Tate mwa li ma-
tala a mengi : ndi ka li ha noho shinga na mi tongweze. Ni ka boka kami
na ku mi tambula ku kwami ; ngayi aha nize ni kekale, niho enu mu
kekala kami (Yoano 14 : 1-14). Liho ki lya moneneha, hinga litu ki
lya yuvwileha, hinga ki kwengilileha mu mutima wa muntu byuma
Nyambi u na bi balakanyini aba. ba'ku mu haka (1.Ba-Korinthe 2 : 9).
Howa lulimi hano hanci Iwa ku twesha ku yuvwisha hinga ku nungu-
lula wuwahe wa myanya ya muyilu ba na i balakanyini ba-ka-kupitaka-
na hano hanci na kukulupila mu li Yesu Kristu.

Muno mu lishwanisho elye lya likumi li ku twanukisha kufunzuka
kwa mu-ka-kukulupila na kupwisha mu li Kristu. Mu mwanya wa
bifupa bya kutongola nyama bya bowa wa kufwa, lingeloi lya Nyambi
li ku moneka. U li na ku tatila a tware moyo wa kwolokeshiwa ku u
bwesha ku li Nyambi. Wumi na moyo bi ku manguluka ku lutu lwa
kufwa na ku tuka mushali shendi ou moyo wendi u ku mu haka,
ou wa mu yoyelele na ku yoya hamo nendi na ku fwa hamo nendi ha
kaye. Kushimbawila kwa kuwahilila ku ku mu tatilila ku meho a
Nyambi - oho Mwene yendi a kamba ku kwendi ngayi, Sha shiwahe,
mu-ka-kushebezela wami wa muwahe, wa kupwisha, ingila mu ku-
wahilila kwa Mwene wobe (Mateo 25 : 21). Shatana u fwazo ngovu
ha hendi kami ndaba kufwa kwa ba-ka-kuyela bendi ku kwinga kwa

ndando ya yinene ku meho a Yehova (Lwimbo lwa Ndaviti 116 : 15).
Kami na yuvwile lizu lya fumine kuyi'u lyambile ku kwami ngayi.
Ba na tandala bafu aba ba ku fwa mu li Mwene ku fuma ku wuluno :

E, Moyo u kwamba ngayi, ngayi ba katale ku mishebezi yabo :
kami mishebezi yabo i ku ba konka (Kuholoka 14 : 13).

Obe minetu, mu-ka-kulaba libuka elye, Nyambi a ku yavwe ngayi
u pane mutima wobe ku li Yesu, ndaba niye u kwamba ngayi, Mwa-
nami wa mulume, Mwanami wa mukazi, mpanike mutima wobe

Niye u ka ku panika mutima wa kuyela na ku yaka moyo wa kwoloka
mu mwobe. Hinga u itabila ngayi mutima wobe wa kwongeza ku ku
twaminina kwa shenge ha ku konka mahungu awo a mabi, ndaba ou
u ku likulupila mu mutima wendi mwine u kwinga shiyangano (Tu-
shimpu 28: 26). Ngoboni ou u kwenda na kukeya u ka puluka. Shiya
wubi wobe na kukakatila ku kwoloka, ndaba kuhola kwa wubi kwenga
kufwa, ngoboni shishemo sha Nyambi shenga wumi wa mwaka na
mwaka na Yesu Kristu.

Kami obe, u na koweze wumi wobe ku li Nyambi, kakatila shifwe-
kesha sha mazu a nzimba mu kukulupila na shishemo bi li mu li Kristu
Yesu. Ndaba u ku limuka ou u na kulupili ku kwendi na ku kashuka
ngayi niye u ku twesha ku holeka eshe u na kongele ku kwendi ku
twara ku mutena uyo (2 Timoteo I : 12, 13). Lishumishenu ha
kukulupila kwenu kwa kuyela shikuma, na ku lomba mu Moyo wa ku-
Yela, liholekenu mu shishemo sha Nyambi (Yuda 20, 21). Na ku
tilamina ku li Yesu, Mu-ka-kutatikisha na Mu-ka-kumanisha ku-
kulupila kwetu (Ba-Heberu 12:2). Mwene ya bamyene ou u keza
wanguwangu.

Wuluno ku kwendi u ku twesha ku mi holeka ngayi mu bule ku wa,
na ku mi leta ku meho a wuwahe wendi na ku bula nyanco na kuwa-
hilila kwa kunenenene, ku li Nyambi umo pele wa ngana, Mula-
mwine wetu, kwikale wuwahe na wukulwane, wene na ngovu,
wuluno na mwaka ni mwawo. Amen (Yuda 24 : 25).

1. Tu mone na kukulupila, 2. Tu kembila litunga liyo
Litunga lya Nyambi muyilu, Nyimbo za kuwahililisha.
Kuyo Yesu a yile mwaka, Tu ka shiya wunginga wetu,
Ku zika kwa kuwahe kwetu. Kowa shuma tu ka shi bula.

Ch. Kumbili, kumbili, 3. Tu ka lemesha Tati yetu,

Tu ka kunguluka munciza. Na ku mona Yesu Mwanendi,
Kumbili, kumbili, Ndaba nceshe zendi ku kwetu,

Tu ka kunguluka munciza. Shishemo shendi sha yayaye.

